
Informaciyalıq texnologiyalardıń rawajlanıwı bilimlendiriw mákemelerinen metod 

hám resurslardı ele de jetilistirip barıwdı talap etpekte.  Ulıwma bilim beriw mekteplerinde 

oqıwshılardıń sabaqta belsendiligin arttırıw, onlayn tapsırmalar beriw boyınsha zamanagóy 

texnologiyalardan paydalanıw sabaqqa jańasha jantasıwdıń kórinisi sıpatında júzege 

shıqpaqta. Oyınǵa tiykarlanǵan oqıtıw platformaları, multimedialıq qurallar arqalı  sabaqqa 

oyın elementlerin kirgiziw oqıwshılar belsendiligin hám bilim beriwdiń sapasın arttırıw 

ushın móljellengen texnologiyalar bolıp, oqıwshılarda tez qarar qabıl etiw, strategiyalıq 

pikirlew, mashqalalardı sheshiw hám basqa da kompetensiyalardı jetilistirip barıwda 

ámeliy járdem beredi. Multimedialıq texnologiyalar bir waqıttıń ózinde maǵlıwmattı 

usınıwdıń bir neshe jolların paydalanıwǵa imkan beredi. 

Búgingi kúnde paydalanıwshılar ushın eń qolay platforma LearningApps.org 

platforması. Bul servistiń rásmiy ataması:  LearningApps, tili: rus, siltemesi:  

http://learningapps.org/ LearningApps. org izertlew joybarı retinde PH Bern oqıtıwshılar 

kolledji oqıw informatika orayı tárepinen Mayns universiteti hám Zittau/Gorlitz 

universiteti menen sheriklikte islep shıǵılǵan. 

LearningApps. org - bul interaktiv modullar arqalı úyreniw hám oqıtıwdı qollap-

quwatlaw ushın Web 2.0 qosımshası. Ámeldegi modullar tuwrıdan-tuwrı oqıw mazmunına 

kiritiliwi hám olardı qısqa waqıt ishinde ózgertiw yamasa jaratıw múmkin. Platformanıń 

maqseti, interaktiv bloklardı toplaw hám olardı hámme ushın ashıq qılıp qoyıw. Bunday 

bloklar (qosımshalar yamasa shınıǵıwlar dep atalatuǵın) usınıń sebepinen qandayda bir 

programma yamasa arnawlı bir baǵdarlamalarǵa  kiritilmegen. Olardıń ayrıqsha mánisi bar, 

yaǵnıy interaktivlik. Óz wazıypalarıńızdı jaratıw hám saqlaw ushın siz dizimnen ótiwińiz 

kerek. Wazıypa jaratqanıńızdan keyin onı tezlik penen járiyalawıńız yamasa jeke 

paydalanıw ushın saqlawıńız múmkin. Tayın resurslarǵa kiriw dizimnen ótpegen 

paydalanıwshılar ushın da ashıq. Siz tapsırmanıń tómengi bólegindegi siltemeni nusqalaw 

arqalı basqalar tárepinen jaratılǵan tapsırmalardan da paydalanıwıńız múmkin ("snap" - 

tapsırmanı jeke sayt betińizdiń joqarı bólegindegi kishilew ramkada kórsetiwdi ańlatadı). 

Sonıń menen birge, siz hár qanday wazıypanı fayllar arxivi retinde júklep alıwıńız  múmkin. 

Sayt kóp tilli, tillerdi joqarı oń múyeshtegi bayraqlar járdeminde almastırıw múmkin. 

LearningApps. org xızmeti anıq navigatsiyaǵa iye, jáne onı túsiniw qıyın bolmaydı. 

http://learningapps.org/

Nátiyjeni learningapps. org veb-saytında usınıs etilgen tapsırmalar mısalları arqalı bahalaw 

múmkin. 

Bul platforma járdeminde ótilgen sabaqlar ana tilindegi maǵlıwmatlardı informatika 

páni menen baylanıstırıwǵa járdem beredi.  11-klass Qaraqalpaq tili sabaqlıǵındaǵı  ―Sóylew 

mádeniyatı— jámiyet mádeniyatınıń aynası. Sóylew mádeniyatı hám sóylew ádebi. Ullı 

danıshpanlarımızdıń sóylew ádebi haqqındaǵı pikirleri‖ teması birinshi yarım jıllıqta 

ótiledi. Baǵdarlamada bul tema ushın 2 saat waqıt ajıratılǵan. Temanıń kólemi keń. Sabaqtı 

úyretiw ushın úsh túrli maqset qoyıladı: 

1)Bilim beriwshilik: Oqıwshılarǵa sóylew mádeniyatı, sózdiń qúdireti  haqqında 

ulıwma túsinik beriw; 

2)Tárbiyalıq: Oqıwshılardı durıs hám taza sóylewge tárbiyalaw; 

3)Rawajlandırıwshılıq: Oqıwshılardıń sózlik qorın bayıtıw, sóylew ádebi haqqında 

túsiniklerin ele de keńeytiw. 

Bul temanı tariyx, informatika pánleri menen baylanıstırıw arqalı oqıwshılardıń bilim 

hám uqıplılıǵı artadı. Temanı úyreniw barısında oqıwshılar til biliminde «til mádeniyatı» 

hám «sóylew mádeniyatı» atamaları menen tanısadı.  Bul eki atama biri-biri tıǵız baylanıslı 

bolıwı menen ózgesheligine iye. «Til mádeniyatı» ataması ádebiy tildiń rawajlanıw basqıshı, 

onıń normalarınıń qáliplesiw dárejesin ańlatsa, «sóylew mádeniyatı» hárbir adamnıń til 

birliklerin sóylew barısında qollanıwı, onıń ádebiy til normalarına sáykesligin bildiredi. 

«Sóylew ádebi», «sóz ádebi» atamaları haqqında toqtalatuǵın bolsaq, «sóz ádebi» 

túsinigine qaraǵanda «sóylew ádebi» túsinigi keńirek mánini ańlatıp, ol pikirdi bayanlawdıń 

ózine tán bolǵan hámme táreplerin qamtıydı. Sonıń ushın «sóylew ádebi» ataması keńirek 

qollanıladı. 

Áyyemgi dáwirlerden-aq, tilge insannıń minez-qulqı, mádeniyatın kórsetiwshi belgi 

sıpatında qaralǵan. Insan xızmetiniń hámme tárepleri til menen baylanısta bolǵanlıǵı ushın 

til tek qarım-qatnas quralı emes, al insanıylıq pazıyletlerdi jámlegen ádep-ikramlıq 

ǵáziynesi bolıp esaplanadı. Ata-babalarımızdıń sóylew ádebi haqqında kóz qarasları, 

filosofiyalıq baqlawları ásirlerden-ásirlerge ótip turaqlasıp, bekkemlenip barǵan, arnawlı 

óner dárejesine kóterilgen. Sonlıqtan sóylew óneri, ullı danıshpanlardıń sheshenlik ónerin 

iyelew haqqındaǵı pikirleri oqıwshılarda ádep-ikramlılıq normaların jetilistiriwge, 

jámiyette ózge insanlar menen qarım-qatnasın bekkemlep, ulıwma insaniylıq priciplerin 

jetilistirip barıwda úlken tásir jasaydı. Bul bilimlerdi zamanagóy oqıtıw formaları, 

informaciyalıq texnologiyalardıń jetiskenliklerinen paydalanıp jetkerip beriw sabaq 

qunlılıǵın arttırıp ǵana qoymay, jańa temanı ańsat ózlestiriw múmkinshiligin payda etedi. 

Joqarıda biz sóz etken LearningApps. Org saytında jaratılǵan hár qıylı shınıǵıwlardı 

islewge arnalǵan shablonlar bar. Olardıń ishinde tólemli hám biypul shablonlar bar bolıp, 

olardıń bir neshesinen sabaqtı bekkemlew bóliminde paydalanıw múmkin. «Ádeptiń bası 

til» Maxmud Qashǵariydiń «Devonu luǵat-at túrk» shıǵarması 

1. «Háy, móminler, Alladan qorqıńlar, tuwrı sózdi sóyleńler» (Quran kitabı) 

2. «Parsiy tilin biliban kóp aytadur túrkini» (Axmed Yassawiy) 

3. Sheshenniń ózine isenimi bekkem bolıwı kerek. Bunıń ushın sheshen óz sózinde 

bildirilgen pikirge tolıq iseniwi kerek.    (Ciceron) 

.  

Oqıwshı tapsırmanı orınlaǵannan soń durıs nadurıslıǵın kóre aladı. Platformanıń 

ózgesheligi tapsırmanı orınlaw ushın dizimnen ótiw talap etilmeydi. ―Sóylew mádeniyatı— 

jámiyet mádeniyatınıń aynası. Sóylew mádeniyatı hám sóylew ádebi. Ullı 

danıshpanlarımızdıń sóylew ádebi haqqındaǵı pikirleri‖ temasın LearningApps.org saytı 

interaktiv platforması arqalı úyretiw oqıwshılarda tómendegi bilim hám kónlikpeler 

qáliplesedi: 

1. Ana tili pánin úyreniwge qızıǵıwshılıq oyanadı; 

2. Jańa informaciyalıq texnologiyalardı qollanıw sheberligi artadı; 

3. Oqıwshılarda kreativ pikirlew hám operativ juwap qaytarıw kónlikpeleri 

jetilisedi; 

4. Oqıwshılardıń dóretiwshilik potensialı artadı; 

5. Juwmaq shıǵarıw, tájiriybe toplaw qábiliyetleri bayıydı. 

Nátiyjede oqıwshılardıń qaraqalpaq tiline bolǵan qızıǵıwshılıǵın, pikirlew qábiletin,  

sóylew kompetenciyasın arttırıp baramız. 

